Nafarroako Parlamentuko Mahaiak, 2018ko urriaren 8an egindako bilkuran, Eledunen Batzarrari entzun ondoren, erabaki hau hartu zuen, besteak beste:
1. Izapidetzeko onartzea Carlos García Adanero jaunak aurkezturiko mozioa, zeinaren bidez Nafarroako Gobernua premiatzen baita foru lege proiektu bat igor dezan Parlamentura, apustuekin eta, bereziki, kirol apustuekin zerikusia duen guztia arautzeko xedez.
2. Nafarroako Parlamentuko Aldizkari Ofizialean argitara dadin agintzea.
3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.
Iruñean, 2018ko urriaren 8an
Lehendakaria: Ainhoa Aznárez Igarza
MOZIOAREN TESTUA
Unión del Pueblo Navarro (UPN) talde parlamentarioko kide Carlos García Adanero jaunak, Legebiltzarreko Erregelamenduan ezarritakoaren babesean, Osoko Bilkuran eztabaidatzeko honako mozio hau aurkezten du, Mahaian eta Eledunen Batzarrean izapidetzeko:
Nerabeen eta gazteen artean apustuekiko mendekotasuna areagotzen ari delako kezka handitzen ari da azken urteotan. Zenbat eta publizitate gehiago egin eta zenbat eta apustu-lokal gehiago ireki, gazteek gero eta gehiago parte hartzen dute “substantziarik gabeko mendekotasun” horretan (adituek eta elkarteek izen hori ematen baitiote).
Besteak beste, OME-Osasunaren Mundu Erakundeak berak ere aitortzen du mendekotasun hori gaixotasun bat dela.
Aditu, sendagile, psikiatra, psikologo eta irakaskuntzako profesional asko ari dira ohartarazten gazteentzat zer arriskutsua izan daitekeen apustuekin eta, batez ere, kirol-apustuekin lotura duen guztia.
Hori dela-eta, honako erabaki proposamen hau aurkezten dugu:
1. Nafarroako Parlamentuak Nafarroako Gobernua premiatzen du foru lege proiektu bat igor dezan arrazoizko epe batean, apustuekin eta, batez ere, kirol-apustuekin lotura duen guztia arautzeko xedez.
2. Nafarroako Parlamentuak Nafarroako Gobernua premiatzen du ikastetxeen inguruetan apustu-establezimenduak eta joko-aretoak irekitzea debeka dadin.
3. Nafarroako Parlamentuak Nafarroako Gobernua premiatzen du foru lege horretan alkoholaren eta tabakoaren baldintza beretan arautu dadin kirol-apustuen publizitatea.

